
KONKLUZIONET OPERACIONALE TË MBLEDHJES SË KOMITETIT SHUMËPALESH MBI PARTNERITETIN PËR QEVERISJE TË HAPUR


DATA:	19/09/2025

KRYESOHET:	Znj. Adea PIRDENI, Ministër Shteti për Administratën 
                                                              Publike dhe Antikorrupsionin, Koordinator Kombëtar 
                                       		   për Iniciativën e Partneritetit për Qeverisje të Hapur (OGP)
 Z. Vladimir THANO, Bashkëkryetar i Komitetit Shumëpalësh mbi Partneritetin për Qeverisje të Hapur.

MBLEDHJA:	No. 1 (Viti 2025)
ÇËSHTJET E DISKUTUARA:
Çështja 1: “Përditësim mbi zgjedhjen e Bashkëkryetarit të Komitetit”
Çështja 2: “Përditësim nga institucionet për zbatimin e angazhimeve”
Çështja 3: “Vetëvlerësimi për zbatimin e Planit të Veprimit 2023-2025”
Çështja 4: “Përgatitja e Raportit të Vlerësimit të Mekanizmit të Pavarur të Raportimit (IRM)”
Çështja 5: “Hartimi i Planit të ri Kombëtar të Veprimit OGP”

KONKLUZIONET	

1. Në përputhje me pikat e agjendës, përditësimi mbi zgjedhjen e Bashkëkryetarit të Komitetit, u krye nga Ministri i Shtetit për Administratën Publike dhe Antikorrupsionin, Znj. Adea Pirdeni, në rolin e Koordinatorit Kombëtar për Iniciativën për Qeverisje të Hapur (OGP). Ministrja Pirdeni  hapi mbledhjen duke falenderuar Z. Vladimir Thano, bashkëkryetarin e sapozgjedhur nga përfaqësuesit e shoqërisë civile anëtarë të Komitetit Shumëpalësh mbi Partneritetin për Qeverisje të Hapur, si dhe anëtarët e Komitetit për prezencën e tyre në këtë mbledhje të rëndësishme. Gjithashtu, Koordinatorja Kombëtare për Iniciativën për Qeverisje të Hapur (OGP), Znj. Adea Pirdeni propozoi që takimi i radhës të drejtohet nga Z. Vladimir Thano dhe më pas të bëhej në formë rotacioni. Në vijim, Znj. Adea Pirdeni nënvizoi rëndësinë e bashkëdrejtimit të këtij komiteti me përfaqësuesit e shoqërisë civile si dhe vijimin e bashkëpunimit në kuadër të angazhimeve të ndërmarra nga autoritetet shqiptare për zbatimin e suksesshëm të reformave për anëtarësimin e Shqipërisë brenda vitit 2030.

2. Sipas pikës së dytë të agjendës “Përditësim nga institucionet për zbatimin e angazhimeve”, institucionet raportuan me radhë shkurtimisht për një përditësim mbi ecurinë e zbatimit të detyrimeve të tyre sipas Planit të Veprimit 2023-2025 nga mbledhja e fundit e Komitetit Shumëpalësh dhe në përmbyllje të zbatimit të Planit më 30 qershor 2025.

3. Ministrja Pirdeni theksoi edhe njëherë rëndësinë e fillimit të procesit të vetëvlerësimit, i cili duhet përmbyllur brenda vitit 2025 dhe nisjen e procesit të ri të bashkëkrijimit të planit të ri 2026-2030, ku përfshirja aktive e shoqërisë civile që në fazat e hershme do të jetë shumë e rëndësishme dhe thelbësore për të ruajtur dhe avancuar më tej standardet e bashkëkrijimit të përmbushura për herë të parë nga Shqipëria në Planin e gjashtë Kombëtar të Veprimit 2023-2025. Si orientime kryesore për përmbajtjen e Planit Kombëtar të radhës, Ministrja Pirdeni theksoi nevojën që fokusi duhet të jetë në parashikimin e masave konkrete dhe të matshme në produkte, linjëzimin e tyre me strategjitë sektoriale dhe ndërsektoriale në fuqi, të cilat çdo institucion tashmë i ka në zbatim dhe më e rëndësishmja, linjëzimin me objektivat e anëtarësimit të Shqipërisë në Bashkimin Evropian dhe vizionin kombëtar të reformave “Shqipëria 2030”.

4. Koordinatorja Kombëtare Znj. Pirdeni kërkoi bashkëpunimin e institucioneve për të pasqyruar në faqen zyrtare të Shqipërisë dedikuar Partneritetit për Qeverisjen e Hapur çdo angazhim dhe veprimtari të tyre që mishëron parimet e qeverisjes së hapur. Ky pasurim i buletinit mbarëinstitucional synon së pari garantimin e transparencës mbi agjendën kombëtare OGP për të gjithë aktorët e interesuar, si dhe së dyti, për të mundësuar një pasqyrë të përditësuar të të gjithë punës intensive të autoriteteve kombëtare dhe për t’u bërë drejtësi të gjithë kolegëve të angazhuar në këtë proces në të gjithë sektorët. Gjithashtu, ky angazhim për përditësimin e faqes vjen edhe si mishërimi më i dukshëm i transparencës si një nga parimet kryesore të agjendës për qeverisjen e hapur. 

5. Së fundmi, duke marrë shkas nga një nga çështjet e ngritura në takim nga anëtarët e shoqërisë civile, Ministrja Pirdeni propozoi të bëhet një identifikim dhe kategorizim i gjithë organizatave të shoqërisë civile sipas fushës së tyre të ekspertizës. Megjithëse dhe në mungesë të përfaqësuesve nga Agjencia për Mbështetjen e Shoqërisë Civile në këtë takim, mes anëtarëve të Komitetit pati dakordësi mbi nevojën që AMSHC të përditësojë inventarin ekzistues. Ky përditësim do të mundësojë një shpërndarje më të mire të interesit dhe angazhimit të gjithë organizatave të shoqërisë civile në ato fusha ku kanë më shumë ekspertizë.



1

